
శరణ్యః శర్వతనయః శర్వాణీప్రియనన్దనః   ।
శరకాననసమ్భూతః శర్వరీశముఖః శమః ॥ ౧॥
శఙ్కరః శరణత్రాతా  శశాఙ్కముకుటోజ్జ్వలః  ।
శర్మదః శఙ్ఖకణ్ఠశ్చ   శరకార్ముకహేతిభృత్ ॥౨॥
శక్తిధారీ  శక్తికరః  శతకోట్యర్కపాటలః ।
శమదః శతరుద్రస్థః   శతమన్మథవిగ్రహః  ॥ ౩॥
రణాగ్రణి  రక్షణకృద్రక్షోబలవిమర్దనః   ।
రహస్యజ్ఞో రతికరో రక్తచన్దనలేపనః  ॥ ౪॥
రత్నధారీ రత్నభూషో రత్నకుణ్డలమణ్డితః   ।
రక్తామ్బరో రమ్యముఖో రవిచన్ద్రాగ్నిలోచనః  ॥ ౫॥
రమాకలత్రజామాతా  రహస్యో రఘుపూజితః ।
రసకోణాన్త రాలస్థో రజోమూర్తీ రతిప్రదః  ॥౬॥
వసుదో వటురూపశ్చ వసన్తఋతుపూజితః ।
వలవైరిసుతానాథో  వనజాక్షో వరాకృతిః ॥ ౭॥
వక్రతుణ్డానుజో   వత్సో వరదాభయహస్తకః ।
వత్సలో వర్షకారశ్చ  వసిష్ఠాదిప్రపూజితః   ॥౮॥
వణిగ్రూపో  వరేణ్యశ్చ వర్ణాశ్రమవిధాయకః   ।
వరదో వజ్రభృద్వన్ద్యో   వన్దారుజనవత్సలః  ॥౯॥
నకారరూపో నలినో నకారయుతమన్త్రకః  ।
నకారవర్ణనిలయో  నన్దనో  నన్దివన్దితః   ॥ ౧౦॥
నటేశపుత్రో నమ్రభ్రూర్నక్షత్ర   గ్రహనాయకః  ।
నగాగ్రనిలయో  నమ్యో నమద్భక్తఫలప్రదః  ॥ ౧౧॥
నవనాగో నగహరో నవగ్రహసువన్దితః   ।

నవవీరాగ్రజో  నవ్యో నమస్కారస్తుతిప్రియః  ॥ ౧౨॥
భద్రప్రదశ్చ   భగవాన్ భవారణ్యదవానలః ।
భవోద్భవో భద్రమూర్తిర్భర్త్సితాసురమణ్డలః    ॥ ౧౩॥
భయాపహో భర్గరూపో  భక్తాభీష్టఫలప్రదః   ।
భక్తిగమ్యో భక్తనిధిర్భయక్లేశ  విమోచనః ॥ ౧౪॥
భరతాగమసుప్రీతో  భక్తో భక్తార్తిభఞ్జనః   ।
భయకృద్భరతారాధ్యో భరద్వాజఋషిస్తుతః ॥ ౧౫॥
వరుణో వరుణారాధ్యో వలారాతి ముఖస్తుతః ।
వజ్రశక్త్యాయుధోపేతో  వరో వక్షః స్థలోజ్జ్వలః   ॥ ౧౬॥
వస్తురూపో వశిధ్యేయో వలిత్రయ  విరాజితః ।
వక్రాలకో  వలయధృత్ వలత్పీతామ్బరోజ్జ్వలః  ॥ ౧౭॥
వచోరూపో వచనదో వచోఽతీతచరిత్రకః  ।
వరదో వశ్యఫలదో వల్లీదేవీమనోహరః  ॥ ౧౮॥
ఇతి సుబ్రహ్మణ్యషడక్షరాష్టోత్తరశతనామస్తోత్రం     సమ్పూర్ణమ్  ।
Proofread by Preeti N Bhandare

Subrahmanya Shadaksharashtottarashatanamastotram

pdf was typeset on April 30, 2021

Please send corrections to sanskrit@cheerful.com

2 sanskritdocuments.org


	Document Information
	Document Text
	Document Credits

